
	వ.	
అని చెప్పి చిరంజీవియు నిట్లనియె మనకు నియ్యెడం గయ్యంబునఁ గాలంబు గా

దెట్లనిన.

	క.	
బలసంపద లేకుండిన, వలయు ధనము మంత్రనిధియు వసుధాపతికిన్

బలుపగర నోర్చు ధనమున, విలసితమంత్రంబుచేత విశ్వము గెలుచున్.



	 55







	క.	
విను ప్రాణము వంచించిన, జనులకుఁ బొందంగ రానిసంపద యర్థిం

దనుదాన వచ్చి యుండును, వినుత ఘనోద్యోగపరునివేశమునందున్.

	గీ.	
మంచిగుణములు గలిగినమనుజునందు, ఫలము గలుగుట కనుమానపడఁగ వలదు

వర్తనంబున ననువైనవాని కధిక, సమధికైశ్వర్యసంప్రాప్తి సంభవించు.

	క.	
శూరులు నుదారశుద్ధులు, సారమతులు నైనబుధులసాహాయ్యమునన్

భూరమణుం డున్నతుఁ డగు, నారయ నృపుఁ డగుట సత్సహాయతఁ గాదే.

	చ.	
వల నగురాజ్యలక్ష్మి వరవంశపరంపర వచ్చినట్టు ని

ర్మలగుణు నైన రూపజితమన్మథు నైన మనీషి నైనఁ గా

వలె నని తా వరింప దతివాంఛ వరించు రహస్యవంతుఁడై

యలవడి సత్సహాయయుతుఁ డైననృపో త్తము నెల్లభంగులన్.

	గీ.	
ధరణి సత్సహాయవిరహితునకుఁ గార్య, మొక్కఁ డైనఁ జేయ నొరపు గాదు

పక్షహీన మైనపక్షికి నాకాశ, గమన మనువుపడనికరణి నధిప.

	ఉ.	
ఏలిక యాత్మబుద్ధిఁ దన కించుక దోఁపనికార్య మాప్తుఁడై

చాలవివేకి యైనఘనుసన్నిధి నూహ యొనర్ప నేర్చినం

బోలఁగ నెల్లభంగులను బొం దగుచుండు విఘాతదూరతన్

మాలిమిచేత నోడ జతనంబుగఁ దీరము చేరుచందమై.

	చ.	
సతతము నాయమున్ వ్యయము సన్మతితోడ నెఱింగి గుప్తమం

త్రతయును గూఢచారపరిరక్షయుఁ జేసినరాజు ప్రాణిసం

హతి కహితంబు పల్కక దయాపరుఁ డైనఁ జతుస్సముద్రము

ద్రితనిఖిలోర్వి యంతయు నతిస్థిరతన్ భజియించువాఁ డగున్.

	క.	
చెడు నాత్మశక్తి యెఱుఁగక, కడుగర్వముతోడఁ గడిఁదికార్యము చేయన్

దొడరి యవిచారమూఢుం, డడవిన్ గూపమునఁ బడినయంధుఁడువోలెన్.

	వ.	
కావునఁ గయ్యం బియ్యెడం కార్యంబు గా దులూకంబులకును మనకును సహజవైరం

బుకతంబున సంధియుం బొసంగ నేర దనిన విని మేఘవర్ణుం డిట్లనియె.

	క.	
మన కయ్యులూకములతో, ననఘా సహజంబు వైర మగు టేకతనన్

జనియించె ననిన నతఁ డి, ట్లను వాగ్దోషమున వైర మయ్యెను వినుమా.



	 65












[image: ]

[image: ]

"https://te.wikisource.org/w/index.php?title=పుట:పంచతంత్రము_(దూబగుంట_నారాయణ).pdf/87&oldid=412341" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 23 మార్చి 2023న 20:35కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

